



Gweithwyr yn brin
Darllen: Mathew 9: 35 – 38
Roedd Iesu'n teithio o gwmpas yr holl drefi a’r pentrefi yn dysgu pobl yn eu synagogau, yn cyhoeddi'r newyddion da am deyrnasiad Duw, ac yn iacháu pob afiechyd a salwch. Roedd gweld tyrfaoedd o bobl yn ennyn tosturi ynddo, am eu bod fel defaid heb fugail, ar goll ac yn gwbl ddiymadferth. Ac meddai wrth ei ddisgyblion, "Mae’r cynhaeaf mor fawr, a’r gweithwyr mor brin! Felly, gofynnwch i Arglwydd y cynhaeaf anfon mwy o weithwyr i’w feysydd."
Yn adnod 35 gwelwn Iesu’n gwneud yn fawr o’i amser prin yn pregethu’r Efengyl gan ddysgu yn y trefi a’r pentrefi – lle bynnag roedd yna bobl angen clywed y newyddion da.  Mae yna neges i ni yn y fan yma, i wneud yn fawr o’r cyfleoedd dyn ni’n eu cael i ddweud wrth bobl am Iesu Grist. 

Gwelwn yn adnod 36 fel mae Iesu yn sylwi ar y tyrfaoedd ac yn tosturio wrthyn nhw yn eu hangen – yr angen ysbrydol a’r anghenion corfforol (yn ôl adnod 35). Doedd yna neb arall yn mynd i dosturio wrthyn nhw.  A doedd traddodiadau crefyddol y dydd yn ddim byd ond baich ar y bobl.  Roedd rhaid bwydo eu heneidiau. Felly hefyd mae’n rhaid bwydo’r eglwys heddiw o Air Duw. 
Mae Iesu yn gweld y bobl fel defaid heb fugail.  Pam fod angen y bugail medda chi? Tueddiad defaid yw crwydro, a heb arweiniad bugail mynd ymhell o gartref a chael eu hunain i drwbwl fyddai hanes y defaid. 
Wrth edrycha r y tyrfaoedd mae Iesu’n troi at ei ddisgyblion ac yn cymharu’r tyrfaoedd gyda chynhaeaf mawr. Byddai’r disgyblion yn deall yn iawn y darlun o gae o ŷd ganol haf, gyda’r gweithwyr, pob un â’i gryman, yn mynd ati i gael y cynhaeaf i mewn tra bod y tywydd yn dal yn dda. 

Mae’r cynhaeaf yn amser prysur, a’r cywilydd mwyaf i ffermwr fyddai gadael y cynhaeaf i bydru yn y caeau. Mae’n rhaid i’r rhai sydd wedi eu galw i weithio yn yr eglwys fod yn brysur tra mae ganddynt gyfle. 
Y neges i’r disgyblion oedd... ’gofynnwch i Arglwydd y cynhaeaf’.   Hynny ydy, gweddïo. Dylen ni weddïo’n gyson am lwyddiant yr Efengyl, a pan mae pethau’n dywyll ar yr eglwys dylen ni fod yn gweddïo mwy. 
Mae Duw yn arglwydd ar y cynhaeaf daearol, ond hefyd ar y cynhaeaf ysbrydol.  Duw sy’n penderfynu pwy sydd i weithio, ac yn lle, ac am ba hyd. 
Gweithwyr yn y cynhaeaf yw gweinidogion ac mae’n rhaid iddyn nhw gymryd at y gwaith yn gyfrifol. Mae’n amlwg fod yna lawenydd iddyn nhw os oes bendith a thyfiant yng ngwaith yr eglwys, ond mae llafurio yn golygu oriau hir, chwys a dagrau hefyd. 
Mae’r gwaith o adeiladu’r eglwys yn parhau ddwy fil a mwy o flynyddoedd ar ôl i Iesu ddweud y geiriau hyn. Mae’r angen i weddïo ar Dduw i anfon gweithwyr i’w gynhaeaf yn parhau heddiw. Mae angen cenhadon i’w hanfon dramor. Mae angen gweinidogion ar gyfer eglwysi newydd, ac mae angen gweinidogion i lenwi’r bwlch sy’n agor oherwydd gwaeledd, henaint a gwendid. 

Gweddïwn ar i Dduw anfon gweithwyr o’r newydd i’w gynhaeaf yma yng Nghymru, er gogoniant i’w enw.    
